Polisi: Y defnydd o wair artiffisial ar dir y mae'r cyngor yn berchen arno neu'n ei reoli 
Y cyngor yw un o'r perchnogion tir mwyaf yn y fwrdeistref sirol ac mae'n ddigon ffodus bod ganddo lawer o barciau, gerddi ac ardaloedd hamdden. Rydym yn cydnabod y gall gweithgareddau yn ein mannau gwyrdd agored gael effaith sylweddol ar yr amgylchedd lleol. 
Mae gwair artiffisial wedi dod yn fwy poblogaidd yn y blynyddoedd diwethaf oherwydd y syniad ei fod yn haws ei gynnal. Mae gwair artiffisial wedi'i wneud o blastig ac er nad oes angen ei dorri, mae angen ei lanhau'n rheolaidd a bydd yn para 8 i 15 o flynyddoedd yn unig, ac ar ôl hynny nid oes modd cael gwared arno mewn ffordd gynaliadwy ar hyn o bryd. Gan ddefnyddio'r amcangyfrifon diweddaraf, bydd lawnt artiffisial 60 metr sgwâr ar gyfer gardd drefol gyffredin yn creu tua 435kg CO2e o allyriadau nwyon tŷ gwydr drwy'r broses gweithgynhyrchu plastig. Mae ymchwil hefyd wedi dangos bod gwair artiffisial yn cael effaith negyddol ar fioamrywiaeth, e.e. drwy leihau cyfleoedd chwilota am fwyd i adar gwyllt, yn ogystal â rhyddhau microblastigion i'r amgylchedd. Mae gwair artiffisial hefyd yn cyrraedd tymereddau sylweddol uwch nag y mae gwair naturiol yn eu cyrraedd yn yr un tywydd, gan gyfrannu at yr effaith ynys wres drefol.  
Mae gan Gyngor Castell-nedd Port Talbot ddyletswydd gyfreithiol i gynnal a gwella bioamrywiaeth o dan Ddeddf yr Amgylchedd (Cymru) 2016. Rydym hefyd yn ceisio datgarboneiddio'r fwrdeistref sirol drwy leihau allyriadau nwyon tŷ gwydr. Gan ystyried yr wybodaeth uchod am wair artiffisial, a'r dyletswyddau a'r cyfrifoldebau hyn, dylid atal y defnydd diangen o wair artiffisial.  
Nid yw'r awdurdod yn defnyddio gwair artiffisial ar ei ystâd gyhoeddus ar hyn o bryd, ac eithrio rhai caeau chwaraeon perfformiad uchel. Drwy weithredu'r polisi hwn, bydd y cyngor yn: 
· Atal gosod gwair artiffisial ar unrhyw dir y mae'r cyngor yn berchen arno neu'n ei reoli 
Yr eithriad i'r polisi hwn yw pan fydd angen gwair artiffisial ar gyfer caeau chwaraeon perfformiad uchel neu ardaloedd chwarae nad oes modd eu defnyddio hebddo.  
Bwriedir i'r polisi hwn gynnwys gosod gwair artiffisial yn y dyfodol, ar ôl mabwysiadu'r polisi. Gall fod safleoedd y mae'r cyngor yn berchen arnynt neu'n eu rheoli lle gosodwyd gwair artiffisial cyn i'r polisi hwn gael ei fabwysiadu. Er bod y polisi hwn yn berthnasol i'r holl eiddo y mae'r cyngor yn berchen arnynt neu'n eu rheoli, sylwer y bydd rheolaeth datblygu am eiddo ar brydles yn gyfyngedig. O ganlyniad, efallai na fydd modd gorfodi'r polisi'n llawn yn y lleoliadau hyn. 
Bydd y polisi hwn a gweithrediad y polisi yn cael eu monitro a'u hadolygu yn sgîl polisïau eraill y cyngor a newidiadau i ddeddfwriaeth yn ôl y gofyn.
